
Die AfriForum-tak in Heilbron 
het op 25 Mei 2020 ’n skrywe aan 
Bruce Kannemeyer, die munisipale 
bestuurder van die Ngwathe 
Plaaslike Munisipaliteit, gestuur 
om te vra dat daar dringende 
aandag gegee moet word aan 
die feit dat Heilbron nie ’n 
brandweerwa het nie. 
“Die herfs- en wintermaande is 
brandseisoen – wat die dringende 
behoefte aan ’n brandweerwa selfs 
nóg meer beklemtoon. Verder is 
daar ook nie ’n noodvoertuig óf die 
regte toerusting om mense onder 
meer by ongelukstonele by te staan 
nie en moet daar op buurdorpe 
se hulp staatgemaak word,” 
sê Alta Pretorius, AfriForum 
se distrikskoördineerder vir 
Mooirivier. Volgens Danie 
Knoetze, voorsitter van AfriForum 
se Heilbron-tak, het dié dorp 
al vir sowat agt maande nie ’n 
brandweerwa nie. Die bakkie wat 
glo as brandweerwa gedien het, 

staan by ’n werktuigkundige in 
Heilbron en sal na raming sowat 
R65 000 kos om te herstel. 
“Die feit dat Heilbron nie ’n 
brandweerwa het nie, hou ’n 
groot risiko vir die dorp se 
inwoners in en kan verreikende 
gevolge hê sou daar ’n brand 
ontstaan. Die munisipaliteit het ’n 
verantwoordelikheid teenoor elke 
lid van die gemeenskap en versuim 
tans om dié verantwoordelikhede 
na te kom.”
AfriForum doen ’n beroep op lede 
van die gemeenskap wat die regte 
brandbestrydingstoerusting het, 
om dié toerusting in noodgevalle 
beskikbaar te stel. Bereidwilligers 
kan Knoetze by 082 974 0055 
kontak. 
Sluit vandag nog by AfriForum aan 
en help ons om ’n daadwerklike 
verskil in mense se lewens te 
maak: SMS “Heilbron” na 31481 
@ R1 per sms. 

Heilbron se lisensiekantore 
heropen op 15 Junie onder 
die maatreëls van die 
inperkingsperiode.
Hiermee meer inligting oor 
dienslewering en verlenging 
van die geldigheidsperiode vir 
leerlinglisensies, rybewyse, 
lisensieskyfies, professionele 
bestuurspermitte en die registrasie 
van motorvoertuie. Op 20 Mei 
2020 het die Nasionale Minister 
van Vervoer, Mnr Fikile Mbalula, 
instruksies uitgereik rondom 
die bogenoemde onderwerp. 
Die doel vir hierdie instruksies 
is om higiëne van die betrokke 
omgewings op te skerp, verlenging 
van die geldigheid van lisensies 
en die heropening van die 
dienste by bestuurslisensie 
toetssentrums, registrerende 

owerhede, voertuigtoetsstasies 
en bestuurskole. Alle permitte 
wat verval het gedurende die 
inperkingsperiode van 26 Maart 
2020 tot en met 31 Mei 2020, 
word geag geldig en verleng met 
90 dae vanaf 1 Junie 2020. Vir die 
heropening van dienste word die 
veiligheid van kliënte geprioritiseer 
en werknemers moet te veel mense 
in een plek vermy. Wanneer ŉ 
perseel open onder hoë kapasiteit 
mag 180 kliënte per dag gehelp 
word, medium kapasitiet beteken 
90 kliënte kan gehelp word en lae 
kapasiteit tot en met 20 kliënte. 
Verskeie kantore in die Fezile Dabi 
distrik het onder hoë kapasiteit 
hulle deure geopen op 1 Junie 
2020, maar Heilbron val onder lae 
kapasiteit en mag eers op 15 Junie 
weer hulle dienste hervat. 

Die Huis-en Tuinbouklublede het Woensdag, 10 Junie weer ’n digitale 
vergaring gehad waar almal saam kon luister na Martie van Jaarsveld 
waar sy meer vertel oor ’n wintertuin. Dawn Wessels was die tweede 
spreker om die lede in te lig en te vermaak met meer oor winterkos. 
Louise van der Westhuizen het hierdie vergadering gereël en geopen 
met skriflesing uit Ps 93:4 en gebed. 
Lees meer in volgende week se koerant!

